
Bêste Minsken, 

Wolkom. Moai dat jimme der allegearre binne! 
Ferline wike gie de resepsje net troch fanwege it minne waar. 

Mar mooglik krije wy noch in winterske perioade..... der sit kâld gebiet boppe it easten. Mooglik kinne de redens út it fet... dat soe moai wêze... it heart by Fryslân!

Sa as it ferline wike Koade Oranje wie, sa is it Koade Oranje / Read foar de tastân yn de wrâld. It is ûnrêstich yn Europa en yn oare parten fan de wrâld. De ynternasjonale rjochtsoarder stiet faai… 

2025 wie in ‘bysûnder’ jier te nimmen, it kommende jier soe dat wolris oertreffe kinne at wy sjogge wat der de lêste wiken allegear bard en sein is op it wrâldtoaniel… 

Wy libje yn in demokrasy en dêr meie wy tankber foar wêze. Oer twa moanne meie we op ‘e nij nei de stimbus. Wylst der noch gjin kabinet is, meitsje ús achttjin gemeenten harren op foar nije gemeenterieden. 

It krijen fan riedsleden of wethâlders is net fanselssprekkend. 
De druk op kandidaat riedsleden en wethâlders nimt ta. Dat hat meardere oarsaken. 

It liket dat it konsept fan de represintative demokrasy ûnder druk stiet. De wurdearring foar it amt fan folksfertsjintwurdiger nimt ôf dêrtroch. 

Foar it funksjonearjen fan in fitale demokrasy is it lykwols nedich dat minsken út ús maatskippij harren hieltyd wer ynsette foar it lokaal iepenbier bestjoer. 

Ik hoopje dat der echt wat te kiezen falt yn maart en dat riedsleden, steateleden en leden fan it wetterskipsbestjoer harren mei-inoar ynsette wolle foar de útdagings dêr’t Fryslân foar stiet.

De Kening referearre by syn krysttaspraak oan syn ynhuldigingspeech; 
- ik sitearje - 

‘Dat bern it better krije as harren âlden, liket minder fanselssprekkend as eartiids’. 

- ein sitaat -

By tal fan fraachstikken liket dizze stelling wier te wêzen... 

Dêr komt foar Fryslân by, de permaninte útdaging om net yn in kreëarre romantyk fan it ferline hingjen te bliuwen of by it feit dat wy dochs al de meast lokkige bewenners binne yn Nederlân... 

Wy moatte foarút… nei de takomst ta. Dat Fryslân in 'A-merk' is, moatte wy brûke as springplanke... net om achteroer te hingjen. 

De ambysjes fan de nasjonale ynvestearringsaginda út it rapport Wennink litte sjen dat der 150 miljard nedich is om de wolfeart en de strategyske selsstannichheid feilich te stellen. 

It seit himsels dat ús provinsje, mar ek de noardlike buorlju in weardefolle bydrage leverje kinne troch dat mei foarm te jaan. 

Mar der binne útdagingen. De kommende jierren sille yn ús provinsje 30.000 minsken minder meidwaan oan it arbeidsproses. Dat gat is net mei AI op te fangen... 

In oare bedriging is dat talintfolle jonge Friezen ús provinsje ferlitte om't se ferwachtsje yn de gruttere stêden nijsgjirriger karriêres te finen. 

Om ús Fryske ekonomy sterk te hâlden sille wy kennisyntinsiver wurde moatte en dêrmei in hegere produktiviteit realisearje moatte.

Kennisynstellingen en science- en technology-kampussen blike in wichtige ympuls om de ekonomyske struktuer fan in regio te feroarjen. Om de kampussen hinne ûntsteane nije ynnovative bedriuwen, dy’t dêrtroch oare bedriuwen yn de regio ek wer stimulearje mei fernijing. Kampussen binne ek in magneet foar nasjonaal en ynternasjonaal talint, sa ûntstiet der in jeugdiger dynamyk.

Wy kenne de suksesfolle foarbylden yn Fryslân... Mar der kin mear!

Myn oprop oan it Ryk is, om kennisynstellings yn de regio te stypjen en net allinnich te fokusjen op grutte stêden.

Kennis en ynnovaasje hawwe wy yn Fryslân hurd nedich;  

- om miljeufersmoarging oan te pakken.
- om yn 'e lânbou in hege produktiviteit te kombinearjen mei duorsumens. 
- om ús posysje as sirkulêre topregio fan Europa te fersterkjen. 

Ien fan de meast ymposante gebieten fan Europa, is it Waadgebiet... in kwetsber gebiet… 

De Waadakademy publisearre yn juny it alarmearjende ûndersyksrapport “Staat van de Waddenzee 2025”. 

Op 92 fan 238 ûndersykpunten skoart it gebiet in ûnfoldwaande. Mear as 30 prosint dus! Dat seit wat! 

It giet om saken as klimaat, soarterykdom mar ek om it net neikommen fan nasjonale en ynternasjonale beskermingsôfspraken. 

De rjochtbank Noard Nederlân hat koartlyn befêstige dat it Ryk tekoart sjit yn beskerming fan dit Wrâlderfguod at it giet om gas- en sâltwinning.
Hoewol't de gasboarrings yn Ternaard skrast binne, moatte wy wach bliuwe… 

Dêrom pleitsje ik foar stevige ynterdepartemintale ôfstimming fan it Ryk. De oanpak is no te ferpyldere. 

It freget ek mear gearwurking mei Dútslân en Denemarken en mear omtinken út Europa: bring gearhing yn it belied wat kabels en liedingen troch it Waadgebiet oanbelanget! 

Ek is it ûnfoarstelber dat wy yn de 21e iuw noch hieltyd net beskikke oer in yntegrearre en strukturele oanpak fan ynternasjonaal wittenskiplik ûndersyk yn dit gebiet; oft it no giet om klimaatferoaring, wetterfeilichheid, definsje of it oan lân bringen fan wynenerzjy op see. 

Ofsûnderlike nasjonale ûndersiken liede ta fragmintearre ynsichten. Earst as wy dy optelle, ûntstiet in folslein byld.

Yn maaie is de fjouwerjierlikse trilaterale konferinsje oer it Waad yn Esjberg, Denemarken. Trije ministers sille in Regearings-ferklearring ûndertekenje. Wy binne dêr as provinsje by. Nederlân wurdt fjouwer jier lang foarsitter en dat biedt kânsen. 

It Waad is fan ús allegearre. Ek fan de generaasjes nei ús. Lit dat ús kompas wêze. 
It waadgebiet fertsjinnet dat. De takomst freget dat! 

Bêste minsken, 

Nettsjinsteande ûnrêst yn de wrâld en polarisaasje, meie wy stribje nei in maatskippij dy't minsken byinoar bringt. 

De kwaliteit fan libben wurdt mei troch kultuer bepaald. Hoe't men yn oanrekking komme kin mei de keunsten yn de meast brede sin fan it wurd, oft it no om de byldzjende keunst giet, muzyk of dûns... 

In goed kultuerklimaat is rânebetingst foar in heechweardige maatskippij. Kultuer fiedt ferbyldingskrêft, trochbrekt bubbels en fersterket boargerskip. Kultuer ferbynt. 

By de ferkiezingskampanjes foar de Twadde Keamer wie net folle werom te finen oer dit ûnderwerp. 

De Ried fan Kultuer hat útrekkene dat it nasjonale kultuerbudzjet de ôfrûne tweintich jier omleech gien is: fan 0.47% yn 2005 nei 0.35% yn 2025.                                                                       

It publike jild is lykwols yn de takomst nedich as hefboom foar privaat jild. 

Efkes foar de dúdlikheid; de provinsje besteget 7% fan de totale begrutting oan taal, kultuer, sport en erfguod. 46 miljoen as totaal, wat delkomt op 70 euro de ynwenner.

Ik fyn it pynlik dat kultuerbelied, en de wearde dêrfan, folslein ûndersnijt yn de Haachske politike arena. Ek oant no ta by de formaasje. 

Yn in tiid dat de polarisaasje bestriden wurde kin mei in eigentiidsk kultuerbelied, foaral ek rjochte op bern, is in ympuls nedich. 

Wat soe it moai wêze as ús nije Minister Presidint dizze portefúlje opeasket! It soe oanjaan dat ús regear op it heechste politike nivo kultuer sjocht as humuslaach foar ús mienskip.

Ik haw dit Rob Jetten fannemidje maild; “Ach wat leuk, sei hy.” 

Klapstik yn dit nije jier is fansels Keningsdei yn Dokkum. Fryslân lit him dan op nasjonaal yn ynternasjonaal poadium fan syn bêste kant sjen. Fanút eigen krêft. It toant moed en kreativiteit.

Ik ha bewûndering foar hoe’t se yn Dokkum de skouders derûnder sette; ûndernimmers, ynwenners, gemeente, organisaasjes.... Allegear meielkoar!                  

Der sit in geweldich projekttiim op en it rint as in trein minsken!                          
En hawwe jo it logo al sjoen? Pombelêden dy’t in kroan foarmje.  Izersterk, grasjeus, Frysk en Keninklik. En: ûntworpen troch echte Dokkumers. Hoe moai wolle jo it ha!

Dit nijjiersslokje is in tradysje. De Oeletoeters binne der wer en it klupke Cambuursupporters. Sy kinne bliid wêze mei de oankommende promoasje.  

Mar dochs... dit jier is it oars. De foarman fan de Cambuurfans wie ús meiwurker Peter Hainje… ek bekend as de Kannenman. 
Ferline jier is er hommels ferstoarn. Wy misse him. 

Elk hat syn ferlies. Jimme faaks ek... 

Ik winskje jimme ta dat dyjinge dy't wy fysyk efterlitte moatte dochs mei ús meireizgje op de wegen dy't wy noch gean meie... 

Litte wy betrouwen hâlde op it nije jier en de takomst... Sûnder oarloch en striid, yn frede mei de mienskip en yn frede mei ússels! 

Ik winskje jimme út persoanlik perspektyf lok en seine ta. 























